ԱՄՓՈՓԱԹԵՐԹ
 «ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԱՇԽԱՏԱՆՔԱՅԻՆ ՕՐԵՆՍԳՐՔՈՒՄ ՓՈՓՈԽՈՒԹՅՈՒՆ ԵՎ ԼՐԱՑՈՒՄ ԿԱՏԱՐԵԼՈՒ ՄԱՍԻՆ» OՐԵՆՔԻ ՆԱԽԱԳԾԻ 

	1. Վիճակագրական կոմիտե
	04.03.2026

	
	թիվ ՎԿ/3-04/593-2026

	Ի պատասխան Ձեր 2026 թվականի մարտի 2-ի թիվ                                                 ԱԹ/ԺՍ-1/7243-2026 գրության, սույնով տեղեկացվում է Ձեզ առ այն, որ «Հայաստանի Հանրապետության աշխատանքային օրենսգրքում լրացումներ և փոփոխություն կատարելու մասին» օրենքի նախագծի վերաբերյալ Վիճակագրական կոմիտեն առաջարկություններ չունի:   
	Ընդունվել է ի գիտություն

	2. Առողջապահության նախարարություն
	27.02.2026

	
	թիվ ԱԱ/05/7128-2026

	Հայտնում եմ, որ «Հայաստանի Հանրապետության աշխատանքային օրենսգրքում լրացումներ և փոփոխություն կատարելու մասին» օրենքի նախագծի վերաբերյալ Առողջապահության նախարարությունը առաջարկություններ չունի:   
	Ընդունվել է ի գիտություն

	3. Ներքին գործերի նախարարություն 
	09.02.2026

	
	թիվ 43/6/63061-26

	Ի պատասխան Ձեր՝ 02.03.2026թ. թիվ ԱԹ/ԺՍ-1/7243-2026 գրության՝ ՀՀ ներքին գործերի նախարարությունում ուսումնասիրվել է «Հայաստանի Հանրապետության աշխատանքային օրենսգրքում լրացումներ և փոփոխություն կատարելու մասին» օրենքի նախագիծը, որի վերաբերյալ առաջարկություններ և առարկություններ չկան։
	Ընդունվել է ի գիտություն

	4. Պետական եկամուտների կոմիտե
	10.03.2026

	
	թիվ 01/3-3/14382-2026

	ՀՀ պետական եկամուտների կոմիտեն քննարկել է «Հայաստանի Հանրապետության աշխատանքային օրենսգրքում լրացումներ և փոփոխություն կատարելու մասին» ՀՀ օրենքի նախագիծը, որի վերաբերյալ հայտնում ենք, որ առաջարկություններ չկան։
	Ընդունվել է ի գիտություն

	5. Պետական վերահսկողական ծառայություն
	10.03.2026

	
	թիվ Ե/334-26

	Ձեր` 2026 թվականի փետրվարի 27-ի թիվ ԱԹ/ԺՍ-1/7243-2026 գրությամբ ներկայացված՝ «Հայաստանի Հանրապետության աշխատանքային օրենսգրքում լրացումներ և փոփոխություն կատարելու մասին» օրենքի նախագծի (այսուհետ՝ Նախագիծ) առնչությամբ հարկ ենք համարում նշել հետևյալը. 
1.	Նախագծի 2-րդ հոդվածով առաջարկվում է ՀՀ աշխատանքային օրենսգրքի (այսուհետ՝ Օրենսգիրք) միայն 142-րդ հոդվածում «ռեժիմ բառը փոխարինել «գրաֆիկ բառով, սակայն, հարկ է նշել, որ Օրենսգրքի 7-րդ հոդվածի 8-րդ մասում, 84-րդ հոդվածի 1-ին մասի 11-րդ կետում, 105-րդ հոդվածի 2-րդ մասում, 143-րդ հոդվածի 1-ին մասում, 155-րդ հոդվածի 3-րդ մասում, 218-րդ հոդվածի 2-րդ մասում նույնպես օգտագործվում է «աշխատանքային ռեժիմը, ուստի, Օրենսգրքում տարընթերցումների տեղիք չտալու նպատակով, առաջարկվում է նշված հոդվածներում, ինչպես նաև 142-րդ հոդվածի վերնագրում ևս «ռեժիմ բառը փոխարինել «գրաֆիկ բառով։
	Չի ընդունվել
Նշված հոդվածներում փոփոխություն կատարելու անհրաժեշտությունը բացակայում է, քանի որ վկայակոչված հոդվածներում «ռեժիմ» իմաստով է կիրառվում։
Ինչ վերաբերում է Օրենսգրքի 142-րդ հոդվածի վերնագրին, ապա նշված հոդվածի վերնագիրը չի արտահայտում հոդվածի բովանդակության էությունը և կարող է շփոթություն առաջացնել։ Ինչից ելնելով էլ «ռեժիմ» բառը փոխարինվում է «գրաֆիկ» բառով։
Միաժամանակ տարընկալումներից խուսափելու նպատակով նախագիծը լրամշակվել է և Օրենսգրքի 142-րդ հոդվածի վերնագրի փոփոխությունն առաջարկվում է խմբագրել հետևյալ բովանդակությամբ՝ «Աշխատանքի գրաֆիկ»։

	2.	Նախագծի 4-րդ հոդվածով Օրենսգրքում լրացվող 142.2-րդ հոդվածի 1-ին մասում օգտագործվում է «ընդհանուր տևողություն եզրույթը՝ ըստ էության նկատի ունենալով «աշխատաժամանակի տևողությունը», ուստի, հաշվի առնելով նաև այն հանգամանքը, որ Օրենսգրքում հստակ կիրառվում է «աշխատաժամանակի տևողություն եզրույթը, առաջարկվում է «ընդհանուր բառը փոխարինել «աշխատաժամանակի բառով։
	Ընդունվել է գիտություն
Նախագծի՝ կարծիքի ներկայացված տարբերակով նախատեսված Օրենսգրքում 142.2-րդ հոդվածի լրացման առաջարկությունը Սոցիալական նախարարական կոմիտեի 18.05.2026 քննարկման արդյունքներով հանվել է նախագծից։

	6. Էկոնոմիկայի նախարարություն
	02.03.2026

	
	թիվ 01/5561-2026

	Ի պատասխան Ձեր 2026 թվականի մարտի 2-ի N ԱԹ/ԺՍ-1/7243-2026  գրության՝ «Հայաստանի Հանրապետության աշխատանքային օրենսգրքում լրացումներ և փոփոխություն կատարելու մասին» օրենքի նախագծի (այսուհետ՝ Նախագիծ) վերաբերյալ առաջարկում ենք․
•	Նախագծի 2-րդ հոդվածով օրենսգրքի 142-րդ հոդվածում նախատեսված փոփոխությունից ելնելով քննարկել Հայաստանի Հանրապետության աշխատանքային օրենսգրքի ամբողջ տեքստում համապատասխան փոփոխություններ կատարելու նպատակահարմարությունը, մասնավորապես՝ օրենսգրքի 7-րդ հոդվածի 8-րդ մասում,    84-րդ հոդվածի 1-ին մասի 11-րդ կետում և այլն․
	Չի ընդունվել
Նշված հոդվածներում փոփոխություն կատարելու անհրաժեշտությունը բացակայում է, քանի որ վկայակոչված հոդվածներում «ռեժիմ» իմաստով է կիրառվում։
Ինչ վերաբերում է Օրենսգրքի 142-րդ հոդվածի վերնագրին, ապա նշված հոդվածի վերնագիրը չի արտահայտում հոդվածի բովանդակության էությունը և կարող է շփոթություն առաջացնել։ Ինչից ելնելով էլ «ռեժիմ» բառը փոխարինվում է «գրաֆիկ» բառով։
Միաժամանակ տարընկալումներից խուսափելու նպատակով նախագիծը լրամշակվել է և Օրենսգրքի 142-րդ հոդվածի վերնագրի փոփոխությունն առաջարկվում է խմբագրել հետևյալ բովանդակությամբ՝ «Աշխատանքի գրաֆիկ»։

	•	 Նախագծի 3-րդ հոդվածով լրացվող 142․1-ին հոդվածի 1-ին մասով սահմանված կարգավորումը նախատեսել մինչև հիմնական դպրոցի աշակերտի տարիքը լրանալը, հաշվի առնելով շատ դեպքերում բնակավայրից մինչև հանրակրթական հաստատություն ընկած հեռավորության հանգամանքը․
	Չի ընդունվել
Հաշվի առնելով այն, որ Օրենսգրքի 114-րդ, 187.1-ին և 220-րդ հոդվածներում կիրառվում է մինչև 12 տարեկանի տարիքային շեմը, ուստի ծնողական ժամը նույնպես նախատեսվում է մինչև 12 տարեկան երեխա ունեցող ծնողների համար։

	•	Նախագծի 3-րդ հոդվածով լրացվող 142․1-ին հոդվածի 2-րդ մասի 1-ին և 2-րդ կետերում առաջարկվում է «ծնողին» բառերից հետո լրացնել «(խնամատար ծնողին կամ որդեգրողին կամ խնամակալին)» բառերը․
	Ընդունվել է

	•	Նախագծի 3-րդ հոդվածով լրացվող 142․1-ին հոդվածի 2-րդ մասի 1-ին կետով սահմանված կարգավորումը նախատեսել մեկ երեխայի համար, իսկ նույն մասի 2-րդ կետը՝ երկու և ավելի երեխա ունեցող ծնողի (խնամատար ծնողի կամ որդեգրողի կամ խնամակալի) համար՝ հստակեցնելով մեկից ավել երեխա ունեցողների վերաբերյալ սահմանված կարգավորումը։
	Չի ընդունվել
2 և ավելի երեխա ունեցող ծնողների համար ծնողական ժամի տևողությունը մինչև 1 ժամ սահմանելու վերաբերյալ առաջարկն ընդունելը նպատակահարմար չէ՝ հետևյալ պատճառներով․
2 երեխա ունեցող և 3 և ավելի երեխա ունեցող ծնողների կարիքները նույնական չեն, ուստի նրանց նույն կարգավորման ներքո ներառելը չի ապահովում տարբեր կարիքների պատշաճ հաշվառում։ Միաժամանակ, հաշվի առնելով ժողովրդագրական քաղաքականության նպատակները, նպատակահարմար է 1 ժամ տևողությամբ երաշխիքը պահպանել 3 և ավելի երեխա ունեցող ծնողների համար։

	•	Նախագծի 3-րդ հոդվածով լրացվող 142․1-ին հոդվածի 3-րդ մասում «հիման վրա» բառերից հետո լրացնել «՝ կից ներկայացնելով տեղեկանք համապատասխան վայրից» բառերը․
	Չի ընդունվել
Կարգավորումն անհարկի չծանրաբեռնելու նպատակով նշված առաջարկը չի ընդունվել։ Վերջինս կարող է կարգավորվել կազմակերպության ներքին կարգապահական կանոններով։

	•	Նախագծի 4-րդ հոդվածով լրացվող 142․2-րդ հոդվածի 2-րդ մասում հստակեցնել «աշխատաժամանակի շաբաթական տևողություն» եզրույթը՝ հաշվի առնելով, որ Հայաստանի Հանրապետության աշխատանքային օրենսգիրքը նման կարգավորում չի նախատեսում։
	Ընդունվել է գիտություն
Նախագծի՝ կարծիքի ներկայացված տարբերակով նախատեսված Օրենսգրքում 142.2-րդ հոդվածի լրացման առաջարկությունը Սոցիալական նախարարական կոմիտեի 18.05.2026 քննարկման արդյունքներով հանվել է նախագծից։

	7. Բարձր տեխնոլոգիական արդյունաբերության նախարարություն
	02.03.2026

	
	թիվ 01/15.1/1639-2026

	     Ի պատասխան 2026 թվականի մարտի 2-ի Ձեր թիվ ԱԹ/ԺՍ-1/7243-2026 գրության, ուսումնասիրելով «Հայաստանի Հանրապետության աշխատանքային օրենսգրքում լրացումներ և փոփոխություն կատարելու մասին» օրենքի նախագիծը՝ տեղեկացնում եմ, որ Հայաստանի Հանրապետության բարձր տեխնոլոգիական արդյունաբերության նախարարությունն իր իրավասությունների շրջանակներում  առաջարկություններ և դիտողություններ չունի։
	Ընդունվել է ի գիտություն

	8. Կրթության, գիտության, մշակույթի և սպորտի նախարարություն
	10.03.2026

	
	թիվ 01/18.2/7727-2026

	Կրթության, գիտության, մշակույթի և սպորտի նախարարությունը «Հայաստանի Հանրապետության աշխատանքային օրենսգրքում լրացումներ և փոփոխություն կատարելու մասին» օրենքի նախագծի վերաբերյալ առաջարկություններ և դիտողություններ չունի:
	Ընդունվել է ի գիտություն

	9. Վարչապետի աշխատակազմի քաղաքացիական ծառայության գրասենյակ
	12.03.2026

	
	թիվ /46.3/7795-2026

	Ուսումնասիրելով Ձեր՝ 2026 թվականի մարտի 2-ի N ԱԹ/ԺՍ-1/7243-2026 գրությամբ ներկայացված «Հայաստանի Հանրապետության աշխատանքային օրենսգրքում լրացումներ և փոփոխություն կատարելու մասին» օրենքի նախագիծը (այսուհետ՝ Նախագիծ)՝ տեղեկացնում ենք հետևյալը՝
1․ Նախագծի 2-րդ հոդվածով առաջարկվում է Աշխատանքային օրենսգրքի (այսուհետ՝ նաև Օրենսգիրք) 142-րդ հոդվածում ռեժիմ բառը փոխարինել գրաֆիկ բառով։ Համաձայն Օրենսգրքի գործող կարգավորման աշխատաժամանակի ռեժիմը յուրաքանչյուր աշխատողի աշխատաժամանակի և հանգստի ժամանակի բաշխումն (փոփոխությունները) է օրվա, շաբաթվա կամ հաշվետու ժամանակահատվածի ընթացքում: Այս պարագայում արդյոք հոդվածը պետք է վերնագրվի աշխատաժամանակի գրաֆիկ, թե աշխատանքի գրաֆիկ։  Միևնույն ժամանակ Նախագծով առաջարկվող փոփոխությամբ կստացվի, որ առողջապահական, հոգաբարձության (խնամակալության), մանկական դաստիարակչական, էներգամատակարարման, գազամատակարարման, ջերմամատակարարման, կապի և աշխատանքի այլ առանձնահատուկ բնույթ ունեցող բնագավառների աշխատողների աշխատանքի և հանգստի գրաֆիկի առանձնահատկությունն է սահմանում Հայաստանի Հանրապետության կառավարությունը, սակայն կարծում ենք առանձնահատկությունը վերաբերում է աշխատանքի գրաֆիկին։
Հարկ է նկատել, որ նույն հոդվածում կիրառվում է նաև «աշխատանքի (հերթափոխային) ժամանակացույցներ» արտահայտությունը, որը պարզ չէ, թե ինչով է տարբերվում աշխատանքի գրաֆիկից։ Այս առումով առաջարկում ենք հիշյալ հոդվածում հստակեցնել աշխատանքի գրաֆիկի և աշխատանքի ժամանակացույցի տարբերութունները կամ նույնականությունը։ Միևնույն ժամանակ Օրենսգրքի 7-րդ հոդվածի 8-րդ մասում ևս կիրառվում է «աշխատաժամանակի և հանգստի ռեժիմ» արտահայտությունը, որը ևս վերանայելու կամ հստակեցնելու անհրաժեշտություն կա։ Բացի այդ, Օրենսգրքի 105-րդ հոդվածի 2-րդ մասում կիրառվում է «աշխատաժամանակի (աշխատանքի և հանգստի) ռեժիմ» արտահայտությունը, որը, կարծում ենք, վերաբերում է Օրենսգրքի 84-րդ հոդվածի 1-ին մասի 11-րդ կետում մատնանշվածներին՝ աշխատաժամանակի նորմալ տևողություն, ոչ լրիվ աշխատաժամանակ, աշխատաժամանակի կրճատ տևողություն, աշխատաժամանակի գումարային հաշվարկ։ 
	Ընդունվել է
 Տարընկալումներից խուսափելու նպատակով նախագիծը լրամշակվել է և Օրենսգրքի 142-րդ հոդվածի վերնագրի փոփոխությունն առաջարկվում է խմբագրել հետևյալ բովանդակությամբ՝ «Աշխատանքի գրաֆիկ»։

	2․ Նախագծի 3-րդ հոդվածով առաջարկվում է Աշխատանքային օրենսգիրքը լրացնել «Ծնողական ժամ» վերնագրով նոր 142․1-ին հոդվածով, որով նախատեսվում է իր խնամքի տակ մինչև տասներկու տարեկան երեխա ունեցող ծնողի համար սահմանել երաշխիք երեխային նախադպրոցական կամ հանրակրթական հաստատություն ուղեկցելու կամ հաստատությունից վերցնելու նպատակով օրական առավելագույնը մեկ ժամ աշխատանքից բացակայելու հնարավորությամբ։
Նախագծով լրացումը առաջարկվում է կատարել  Աշխատանքային օրենսգրքի «ԱՇԽԱՏԱԺԱՄԱՆԱԿԸ» վերտառությամբ 17-րդ գլխում։
Հաշվի առնելով «Նորմատիվ իրավական ակտերի մասին» օրենքի 14-րդ հոդվածի 4-րդ մասի կարգավորումը՝ համաձայն որի գլուխներում միավորվում են օրենսդրական ակտերում բովանդակությամբ համասեռ հոդվածները, առաջարկում ենք հիշյալ լրացումը նախատեսել Աշխատանքային օրենսգրքի «Երաշխիքներ և հատուցումներ» վերտառությամբ 20-րդ գլխում՝ 200-րդ հոդվածից կամ 207-րդ հոդվածից հետո։
Բացի այդ, աշխատանքից բացակայության այդ ժամանակահատվածը վարձատրվող համարելու համար պետք է այդ ժամանակահատվածը նախատեսել ոչ թե աշխատաժամանակում ներառվող ժամանակահատվածում, այլ սահմանել, որ այդ ընթացքում պահպանվում է աշխատողի հիմնական աշխատավարձը կամ միջին աշխատավարձը։ Այս առումով պետք է նկատել նաև, որ Աշխատանքային օրենսգրքի 138-րդ հոդվածի 1-ին մասով սահմանված ժամանակահատվածները ուղղակի կամ անուղղակի կերպով առնչվում են աշխատողի աշխատանքային պարտականությունների կատարմանը, այլ ոչ թե նրանց տրամադրվող աշխատավարձի պահպանման երաշխավորված ժամանակահատվածներին։
Ինչ վերաբերում է երեխաների քանակով պայմանավորված  ծնողական ժամի տարբերակման առաջարկին, այս առումով կարծում ենք պետք է տարբերակման համար հիմք ընդունել ոչ միայն այդ պայմանը, այլ նաև երեխաների միևնույն կամ տարբեր ուսումնական հաստատություններ հաճախելու պայմանը կամ ուսումնական  հաստատության և աշխատավայրի հեռավորությունը։
	Մասամբ է ընդունվել
«Ծնողական ժամ» վերնագրով հոդվածի լրացումը տեղափոխվել է 207-րդ հոդվածից հետո՝ 207.1 համարակալմամբ։
Օրենսգրքի 138-րդ հոդվածում առաջարկվող լրացումը հանվել է նախագծից, միաժամանակ հոդվածը լրացվել է հետևյալ բովանդակությամբ՝ «Ծնողական ժամը ներառվում է աշխատաժամանակում, և այդ ժամանակահատվածում պահպանվում է աշխատողի հիմնական աշխատավարձը։»։
Ինչ վերաբերում է երեխաների միևնույն կամ տարբեր ուսումնական հաստատություններ հաճախելու պայմանը կամ ուսումնական  հաստատության և աշխատավայրի հեռավորությունը ևս հաշվի առնելուն, ապա տեղեկացնում ենք, որ հաշվի առնելով ժողովրդագրական քաղաքականության նպատակները, քննարկումների արդյունքում որոշվել է ծնողական ժամի տարբերակման պայմանը պայմանավորել երեխաների քանակով: 
Նշված երաշխիքը ապահովում է, որ ծնողներն աշխատանքի իրավունք ունենան՝ առանց աշխատանքի հասանելիության նվազեցման ռիսկի:

	10. Պաշտպանության նախարարություն
	12.03.2026

	
	թիվ ՊՆ/01/3158-2026

	2026 թվականի մարտի 2-ի Ձեր N ԱԹ/ԺՍ-1/7243-2026 գրությամբ ներկայացված «Աշխատանքային օրենսգրքում լրացումներ և փոփոխություն կատարելու մասին» ՀՀ օրենքի նախագծի ուսումնասիրության արդյունքներով առաջարկում ենք հստակեցնել, թե ծնողական ժամից հավասարապես օգտվում են արդյոք նույն գործատուի մոտ նույն կամ տարբեր աշխատավայրերում աշխատող ծնողները:
	Ընդունվել է ի գիտություն
«Նորմատիվ իրավական ակտերի մասին» օրենքի համաձայն՝ եթե նորմատիվ իրավական ակտում բառը նշված է եզակի թվով, ապա դա տարածվում է նաև այդ բառի հոգնակիի վրա և ընդհակառակը, եթե տվյալ իրավական ակտով այլ բան նախատեսված չէ, կամ ուղղակի այլ բան չի բխում այդ իրավական ակտի բովանդակությունից:
Ուստի, ծնողները հավասարապես կարող են օգտվել ծնողական ժամի իրավունքից, անկախ այն հանգամանքից նույն գործատուի մոտ են աշխատում, թե տարբեր։
Վերը նշվածը հաշվի առնելով՝ Աշխատանքի և սոցիալական հարցերի նախարարությունը, ըստ անհրաժեշտության, կտրամադրի պարզաբանում։

	11. Առողջապահական և աշխատանքի տեսչական մարմին
	12.03.2026

	
	թիվ 01/4546-2026

	«Հայաստանի Հանրապետության աշխատանքային օրենսգրքում լրացումներ և փոփոխություն կատարելու մասին» oրենքի նախագծի (այսուհետ՝ Նախագիծ) վերաբերյալ ներկայացվում են հետևյալ առաջարկությունները.
1. Նախագծի 3-րդ հոդվածի 2-րդ մասի 1-ին ենթակետում «30 րոպե» բառերը  փոխարինել «մեկ ժամ» բառերով, իսկ 2-րդ ենթակետում «մեկ ժամ» բառերը՝ «1 ժամ 30 րոպե» բառերով։ 
Հիմնավորում՝ Նախագծի նպատակներից է ապահովել ընտանիքի սոցիալական պաշտպանությունը, իսկ հանրակրթական ուսումնական հաստատությունների մեծ մասում դասապատրաստումներն ավարտվում են ժամը 17.00-ին, ինչը և կարևոր հանգամանք է Նախագծով կատարվող լրացումների իմաստով։ 
	Չի ընդունվել
Նախագծով առաջարկվող ժամերն աշխատող ծնողի համար առավելագույն թույլատրելի ժամերն են, որից կկարողանան օգտվել՝ առանց աշխատավայրում բնականոն աշխատանքային ընթացքը խաթարելու: Ժամերի ավելացումը կդժվարացնի գործատուների համար աշխատանքի պլանավորումը և արտադրողականության պահպանումը:
Նշված երաշխիքը ապահովում է, որ ծնողներն աշխատանքի իրավունք ունենան՝ առանց աշխատանքի հասանելիության նվազեցման ռիսկի:

	2. Նախագծի 4-րդ հոդվածից հանել «կամ ընդհանուր տևողություն» բառերը,  «1-ին» բառը փոխարինել «2-րդ» բառով, «մասի» բառից հետո ավելացնել «140-րդ հոդվածի 1-ին մասի 1-ին, 2-րդ, 3-րդ կետերի,» բառերով, ինչպես նաև՝ ավելացնել հետևյալ բովանդակությամբ 3-րդ մաս. «3. Սույն հոդվածով նախատեսված դեպքերում աշխատաժամանակի (աշխատանքի և հանգստի) ռեժիմի փոփոխությունը աշխատանքի էական պայմանների փոփոխություն չի համարվում:   
	Ընդունվել է գիտություն
Նախագծի՝ կարծիքի ներկայացված տարբերակով նախատեսված Օրենսգրքում 142.2-րդ հոդվածի լրացման առաջարկությունը Սոցիալական նախարարական կոմիտեի 18.05.2026 քննարկման արդյունքներով հանվել է նախագծից։

	12. Տարածքային կառավարման և ենթակառուցվածքների նախարարություն
	02.03.2026

	
	թիվ ԴԽ//8903-2026

	         «Հայաստանի Հանրապետության աշխատանքային օրենսգրքում լրացումներ և փոփոխություն կատարելու մասին» օրենքի նախագծի վերաբերյալ ներկայացնում ենք ՀՀ տարածքային կառավարման և ենթակառուցվածքների նախարարության «Հանրապետական երկրաբանական ֆոնդ» ՊՈԱԿ-ի, «Հաշվարկային կենտրոն» ՓԲԸ-ի, «Ջրառ» ՓԲԸ-ի և Երևանի քաղաքապետարանի, ՀՀ Արարատի մարզպետի աշխատակազմի դիտողությունները և առաջարկությունները։  
	

	«Հանրապետական երկրաբանական ֆոնդ» ՊՈԱԿ

ՀՀ աշխատանքի և սոցիալական հարցերի նախարարության կողմից ներկայացված «Հայաստանի Հանրապետության աշխատանքային օրենսգրքում լրացումներ և փոփոխություն կատարելու մասին» օրենքի նախագծի փաթեթի վերաբերյալ հայտնում ենք, որ այն ողջունելի է, սակայն առկա է հետևյալ հարցադրումը, որն անհրաժեշտ է նախագծում հստակեցնել:
Նախագծի 3-րդ հոդվածով առաջարկվող Օրենսգրքի 142.1 և 142.2 հոդվածների լրացումները հասկանալի չէ միմյանց հետ խաչվում են թե՞ առանձին կարգավորումներ են:
Անհրաժեշտ է նախագծում և դրա հիման վրա Օրենսգրքում լրացվող նոր 142.1 հոդվածում, հստակեցնել նաև ծնողական ժամի տրամադրման համար ներկայացվող գրավոր դիմումին կից անհրաժեշտ փաստաթղթերը (երեխայի կամ երեխաների ծննդյան վկայական, անձնագիր, տեղեկանք նախադպրոցական կամ հանրակրթական հաստատությունից):
Հասկանալի չէ նաև ծնողական ժամի ներառումը աշխատաժամանակի ընդհանուր հաշվարկներում, ենթակա է ներառման թե ոչ:
Անհրաժեշտ է նախագծում և դրա հիման վրա Օրենսգրքում լրացվող նոր 142.2 հոդվածում հստակեցնել, արդյոք ժնողական ժամի առկայության դեպքում այն ենթակա է ճկուն աշխատանքային գրաֆիկի առաջարկվող կարգավորումներով աշխատաժամանակի շաբափթական տևողության պահպանման, թե սույն հոդվածքները առանձին կարգավորումներ են և ծնողական ժամը ենթակա չէ ճկուն աշխատանքային գրաֆիկի կարգավորումներում ներառման:
142.2 նոր լրացվող հոդվածով առաջարկվող ճկուն աշխատանքային գրաֆիկի սահմանումը որքանով կարող է կիրառելի լինել պետական կառավարման մարմիններում և ենթակա կառույցներում: Բացի այդ, գործատուն որ դեպքում կամ ինչպիսի հնարավորությունների դեպքում կկարողանա մերժել աշխատակցի առաջարկը, օրինակ, գործատուի համար ոչ ընդունելի ժամերին՝ երեկոյան կամ գիշերը, աշխատանքային գրաֆիկի սահմանումը, ինչը կարող է խաթարել կազմակերպության բնականոն աշխատանքը, յուրաքանչյուր աշխատակցի համար անհատական աշխատանքային գրաֆիկ սահմանելիս:
Կարծում ենք, ընդհանուր առմամբ Նախագծով ներկայացված լրացումների գաղափարը ողջունելի է և ընդունելի, սակայն այն չպետք է գործատուի համար լրացուցիչ խնդիրներ առաջացնի, հատկապես աշխատակցի համար անհատական ճկուն աշխատանքային գրաֆիկի սահմանմամբ, պետական մարմինների և դրանց ենթակա կազմակերպությունների համար, որոնց համար սույն կարգավորումների հարցը պետք է նախագծով կամ դրա ընդունումից հետո առանձին նորմատիվ իրավական ակտերով կանոնակարգվի:
	Ընդունվել է ի գիտություն
· Նախագծով առաջարկվող «ծնողական ժամ»-ի և «ճկուն աշխատանքային գրաֆիկ»-ի (վերջինս Սոցիալական նախարարական կոմիտեի 18.05.2026 քննարկման արդյունքներով հանվել է նախագծից) հոդվածների լրացումներն առանձին կարգավորումներ են։
· Ծնողական ժամի տրամադրման համար ներկայացվող գրավոր դիմումին կից անհրաժեշտ փաստաթղթերը նախագծով չի սահմանվում, նախագիծն անհարկի չծանրաբեռնելու նպատակով։ Այն կարող է սահմանվել կազմակերպության ներքին կարգապահական կանոններով։
· Կարծիքի ներկայացված նախագծում Օրենսգրքի 138-րդ հոդվածում կատարվող լրացմամբ, ծնողական ժամը ներառվում է աշխատաժամանակում, ինչը նշանակում է, որ այդ ժամի համար պահպանվում է աշխատողի վարձատրությունը։ Այնուամենայնիվ, հնարավոր տարընկալումներից խուսափելու նպատակով, Օրենսգրքի 138-րդ հոդվածում առաջարկվող լրացումը հանվել է նախագծից, փոխարենը ծնողական ժամը սահմանող հոդվածը լրացվել է հետևյալ բովանդակությամբ՝ «Ծնողական ժամը ներառվում է աշխատաժամանակում, և այդ ժամանակահատվածում պահպանվում է աշխատողի հիմնական աշխատավարձը։»։
· Նախագծի՝ կարծիքի ներկայացված տարբերակով նախատեսված Օրենսգրքում 142.2-րդ հոդվածի լրացման առաջարկությունը (որը վերաբերում էր ճկուն աշխատանքային գրաֆիկին) Սոցիալական նախարարական կոմիտեի 18.05.2026 քննարկման արդյունքներով հանվել է նախագծից։ 


	«Հաշվարկային կենտրոն» ՓԲԸ
Ի կատարումն Ձեր 04.03.2026 թ. թիվ ԴԽ//8042-2026 հանձնարարականի՝ տեղեկացնում եմ, որ «Հաշվարկային կենտրոն» ՓԲԸ-ն ընդհանուր առմամբ կողմ է ներկայացված օրենսդրական փոփոխությունների նախագծին։
Միաժամանակ, կարծում եմ, որ անհրաժեշտ է հստակեցնել 142.1 հոդվածի՝ «Ծնողական ժամ»-ի, վարձատրության սկզբունը, ինչպես, օրինակ, դա արված է ՀՀ ԱՕ 258՝ «Մայրության պաշտպանությունը» հոդվածի 5-րդ կետի պարագայում։ Նպատակահարմար եմ համարում 142.1 հոդվածի պարագայում ծնողական ժամի դիմաց աշխատողին վարձատրել ամսական պաշտոնադրույքին համարժեք չափով։
	Ընդունվել է ի գիտություն
Կարծիքի ներկայացված նախագծում Օրենսգրքի 138-րդ հոդվածում կատարվող լրացմամբ, ծնողական ժամը ներառվում է աշխատաժամանակում, ինչը նշանակում է, որ այդ ժամի համար պահպանվում է աշխատողի վարձատրությունը։ Այնուամենայնիվ, հնարավոր տարընկալումներից խուսափելու նպատակով, Օրենսգրքի 138-րդ հոդվածում առաջարկվող լրացումը հանվել է նախագծից, փոխարենը ծնողական ժամը սահմանող հոդվածը լրացվել է հետևյալ բովանդակությամբ՝ «Ծնողական ժամը ներառվում է աշխատաժամանակում, և այդ ժամանակահատվածում պահպանվում է աշխատողի հիմնական աշխատավարձը։»։

	«Ջրառ» ՓԲԸ
Ի պատասխան Ձեր 05.03.2026 թվականի թիվ ԴԽ//8042-2026 գրության «Հայաստանի Հանրապետության աշխատանքային օրենսգրքում լրացումներ և փոփոխություն կատարելու մասին» օրենքի նախագծի փաթեթի վերաբերյալ կարծքի ներկայացնելու կապակցությամբ տեղեկացնում ենք, որ նպատակահարմար ենք համարում ծնողական ժամը սահմանել առավելագույնը մեկ ժամ՝ կիրառելով նույն մոտեցումը, որը նախատեսված է երեք և ավելի երեխա ունեցող ծնողի համար։
	Չի ընդունվել
Ծնողական ժամի տևողությունը մինչև 1 ժամ սահմանելու վերաբերյալ առաջարկն ընդունելը նպատակահարմար չէ՝ հետևյալ պատճառներով․
Մինչև 2 երեխա ունեցող և 3 և ավելի երեխա ունեցող ծնողների կարիքները նույնական չեն, ուստի նրանց նույն կարգավորման ներքո ներառելը չի ապահովում տարբեր կարիքների պատշաճ հաշվառում։ Միաժամանակ, հաշվի առնելով ժողովրդագրական քաղաքականության նպատակները, նպատակահարմար է 1 ժամ տևողությամբ երաշխիքը պահպանել 3 և ավելի երեխա ունեցող ծնողների համար։
Ժամերի ավելացումը կդժվարացնի գործատուների համար աշխատանքի պլանավորումը և արտադրողականության պահպանումը:
Նշված երաշխիքը ապահովում է, որ ծնողներն աշխատանքի իրավունք ունենան՝ առանց աշխատանքի հասանելիության նվազեցման ռիսկի:

	Երևանի քաղաքապետարան
Ի պատասխան Ձեր՝ 2026 թվականի մարտի 2-ի թիվ ԴԽ//8042-2026 գրության՝ ներկայացված «Հայաստանի Հանրապետության աշխատանքային օրենսգրքում լրացումներ և փոփոխություն կատարելու մասին» օրենքի նախագծի (այսուհետ՝ Նախագիծ) վերաբերյալ հայտնում ենք հետևյալը․
1. Նախագծի 2-րդ հոդվածով առաջարկվում է Հայաստանի Հանրապետության աշխատանքային օրենսգրքի (այսուհետ՝ Օրենսգիրք) 142-րդ հոդվածում «ռեժիմը» բառը փոխարինել «գրաֆիկը» բառով։
Այս առումով նախևառաջ հայտնում ենք, որ Նախագծից և դրան կից ներկայացված հիմնավորումից պարզ չէ առաջարկվող փոփոխության նպատակը, մասնավորապես՝ գործնականում առկա ինչ խնդրի լուծմանն է ուղղված առաջարկվող փոփոխությունը, այն պայմաններում, երբ Օրենսգրքով բացի 142-րդ հոդվածից, բազմաթիվ այլ հոդվածներում կիրառվում է հենց «աշխատանքային ռեժիմ» հասկացությունը:
2․ Նախագծի 3-րդ հոդվածով առաջարկվում է Օրենսգրքում լրացնել նոր 142․1-ին հոդված՝ նախատեսելով ծնողական ժամի վերաբերյալ կարգավորումներ։ Մասնավորապես՝ առաջարկվում է նախատեսել, որ խնամքին մինչև տասներկու տարեկան երեխա ունեցող  ծնողը (խնամատար ծնողը կամ որդեգրողը կամ խնամակալը) իրավունք ունի օգտվելու ծնողական ժամից՝ երեխային նախադպրոցական կամ հանրակրթական հաստատություն ուղեկցելու կամ հաստատությունից վերցնելու նպատակով։ Ծնողական ժամը տրամադրվում է մինչև երկու երեխա ունեցող ծնողին՝ օրական առավելագույնը 30 րոպե, երեք և ավելի երեխա ունեցող ծնողին՝ օրական առավելագույնը մեկ ժամ։ Ծնողական ժամը տրամադրվում է աշխատողի գրավոր դիմումի հիման վրա։
Այս առումով հայտնում ենք, որ առաջարկվող կարգավորումներն իրավական որոշակիության տեսանկյունից խնդրահարույց են և պարզաբանման կարիք ունեն։ Մասնավորապես՝ պարզաբանման կարիք ունի, թե առաջարկվող 30 րոպե կամ մեկ ժամ ժամանակահատվածը նախատեսվում է միայն երեխային նախադպրոցական կամ հանրակրթական հաստատություն ուղեկցելու կամ հաստատությունից վերցնելու համար, թե՛ երկուսը միասին, ինչպես նաև պարզ չէ, թե մեկից ավելի խնամող ունենալու դեպքում՝ անկախ անհրաժեշտությունից, հիշյալ ժամանակահատվածը գրավոր դիմումի հիման վրա բոլոր դեպքերում հատկացվելու է երկու ծնողներին էլ, թե՛ ոչ, և եթե ոչ, ապա ինչ հիմքով: Կարգավորման կարիք ունի նաև ուսումնական արձակուրդների և այլ համանման դեպքերում առաջարկվող ժամանակահատվածի տրամադրման հարցը։
3․ Նախագծի 4-րդ հոդվածով առաջարկվում է Օրենսգրքում լրացնել նոր 142․2-րդ հոդված՝ նախատեսելով ճկուն աշխատանքային գրաֆիկի վերաբերյալ կարգավորումներ։ Մասնավորապես՝ առաջարկվում է նախատեսել, որ աշխատողի և գործատուի գրավոր համաձայնությամբ կարող է սահմանվել ճկուն աշխատանքային գրաֆիկ, որի դեպքում աշխատանքային օրվա (հերթափոխի) սկիզբը, ավարտը կամ ընդհանուր տևողությունը որոշվում է կողմերի համաձայնությամբ: Ճկուն աշխատանքային գրաֆիկ սահմանվելու պարագայում անհրաժեշտ է պահպանել աշխատաժամանակի շաբաթական տևողությունը, ինչպես նաև նույն օրենսգրքի 139-րդ հոդվածի 1-ին մասի, 152-րդ, 154-րդ և 155-րդ հոդվածների կարգավորումները։ 
Այս առումով, հայտնում ենք, որ Օրենսգրքի 139-րդ հոդվածի 1-ին մասի համաձայն՝ յուրաքանչյուր աշխատողի աշխատաժամանակի և հանգստի ժամանակի բաշխումը (փոփոխությունները) օրվա, շաբաթվա կամ հաշվետու ժամանակահատվածի ընթացքում, ինչպես նաև ամենօրյա աշխատանքի (հերթափոխի) սկիզբը և ավարտը սահմանվում են գործատուի ներքին կարգապահական կանոններով: Աշխատանքի (հերթափոխային) ժամանակացույցները հաստատում է գործատուն, իսկ կոլեկտիվ պայմանագրով նախատեսված դեպքերում և կարգով այն համաձայնեցնում է կազմակերպության կոլեկտիվ պայմանագիրը ստորագրած մարմնի հետ: Պետական և տեղական ինքնակառավարման մարմիններում և դրանց ենթակա կազմակերպություններում աշխատաժամանակի սկիզբը և ավարտը սահմանում է Հայաստանի Հանրապետության կառավարությունը:
Բացի այդ, գործող Օրենսգիրքը նախատեսում է գործատուի և աշխատողի համաձայնությամբ աշխատանքային հարաբերությունների կարգավորման իրավական մեխանիզմներ, որի պարագայում նոր կարգավորման նախատեսման անհրաժեշտությունն անհասկանալի է։
Միևնույն ժամանակ, ճկուն աշխատանքային գրաֆիկի դեպքում միայն Օրենսգրքի 139-րդ հոդվածի 1-ին մասի, 152-րդ, 154-րդ և 155-րդ հոդվածներով նախատեսված երաշխիքների պահպանման պահանջի նախատեսումը հակասում է Օրենսգրքով նախատեսված կարգավորումներին, մասնավորապես՝ այն տեսանկյունից, որ չի ներառում Օրենսգրքով աշխատողների համար նախատեսված բոլոր երաշխիքները։
Ամփոփելով վերոշարադրյալը՝ հայտնում ենք, որ Նախագծով առաջարկվող կարգավորումները պարզաբանման կարիք ունեն։
	Չի ընդունվել 
1. Աշխատաժամանակի ռեժիմի տեսակները 4-ն են՝ աշխատաժամանակի նորմալ տևողություն, ոչ լրիվ աշխատաժամանակ, աշխատաժամանակի կրճատ տևողություն, աշխատաժամանակի գումարային հաշվարկ։ Օրենսգրքի 142-րդ հոդվածի վերնագիրը չի արտահայտում հոդվածի բովանդակության էությունը և կարող է շփոթություն առաջացնել։ Միաժամանակ տարընկալումներից խուսափելու նպատակով նախագիծը լրամշակվել է և Օրենսգրքի 142-րդ հոդվածի վերնագրի փոփոխությունն առաջարկվում է խմբագրել հետևյալ բովանդակությամբ՝ «Աշխատանքի գրաֆիկ»։
2. Քննարկումների արդյունքում, որոշվել է ծնողական ժամի տրամադրումը չպայմանավորել միայն երեխային նախադպրոցական կամ հանրակրթական հաստատություն ուղեկցելու կամ հաստատությունից վերցնելու նպատակով։ Միաժամանակ տեղեկացնում ենք, որ մեկից ավելի խնամող ունենալու դեպքում, հիշյալ ժամանակահատվածը գրավոր դիմումի հիման կարող է հատկացվել երկու ծնողին էլ: 
3. Նախագծի՝ կարծիքի ներկայացված տարբերակով նախատեսված Օրենսգրքում 142.2-րդ հոդվածի լրացման առաջարկությունը (որը վերաբերում էր ճկուն աշխատանքային գրաֆիկին) Սոցիալական նախարարական կոմիտեի 18.05.2026 քննարկման արդյունքներով հանվել է նախագծից։ 


	Արարատի մարզպետի աշխատակազմ
Գտնում ենք, որ «Հայաստանի Հանրապետության աշխատանքային օրենսգրքում լրացումներ և փոփոխություն կատարելու մասին» օրենքի նախագծում անհրաժեշտ է հստակեցնել հետևյալ կարգավորումները.
· Արդյո՞ք գործատուն պետք է ընդունի որևէ անհատական իրավական ակտ աշխատողին ծնողական ժամ տրամադրելու համար:
· Արդյո՞ք գործատուն իրավունք ունի մերժելու աշխատողին՝ չտրամադրելով ծնողական ժամ:
Արդյո՞ք նախագծի 142.2-րդ հոդվածը կարող է կիրառվել նաև հանրային ծառայության ոլորտի աշխատողների նկատմամբ՝ հաշվի առնելով ՀՀ կառավարության 2005 թվականի նոյեմբերի 24-ի N 2138-Ն որոշման կարգավորումները:
	Ընդունվել է ի գիտություն
· Հաշվի առնելով Օրենսգրքի 5-րդ հոդվածի կարգավորումն առ այն, որ անհատական աշխատանքային հարաբերությունները կարգավորվում են անհատական իրավական ակտով, ուստի ծնողական ժամի տրամադրումը նույնպես կարող է կարգավորվել անհատական իրավական ակտով, եթե ներքին կարգապահական կանոններով այլ բան չլինի սահմանված։
· Ծնողական ժամը աշխատող ծնողի համար որպես երաշխիք է սահմանվում, ուստի աշխատողի կողմից պահանջ լինելու դեպքում գործատուն պետք է տրամադրի։
· Նախագծի՝ կարծիքի ներկայացված տարբերակով նախատեսված Օրենսգրքում 142.2-րդ հոդվածի լրացման առաջարկությունը (որը վերաբերում էր ճկուն աշխատանքային գրաֆիկին) Սոցիալական նախարարական կոմիտեի 18.05.2026 քննարկման արդյունքներով հանվել է նախագծից։  

	13. Ազգային անվտանգության ծառայություն
	13.03.2026

	
	թիվ 11/372

	«Հայաստանի Հանրապետության աշխատանքային օրենսգրքում լրացումներ և փոփոխություն կատարելու մասին» օրենքի նախագծի վերաբերյալ ներկայացվում են հետևյալ առաջարկությունները.
1. Նախագծի 2-րդ հոդվածում «142-րդ հոդվածում» բառերը փոխարինել «84-րդ հոդվածի 1-ին մասի 11-րդ կետում և 142-րդ հոդվածի վերնագրում» բառերով։
	Մասամբ է ընդունվել
Օրենսգրքի 84-րդ հոդվածի 1-ին մասի 11-րդ կետում փոփոխություն կատարելու անհրաժեշտությունը բացակայում է, քանի որ վկայակոչված հոդվածում «ռեժիմ» իմաստով է կիրառվում։
Ինչ վերաբերում է Օրենսգրքի 142-րդ հոդվածի փոփոխությանը, ապա հստակեցվել է, որ փոփոխությունը կատարվում է վերնագրում։

	2. Նախագծի 3-րդ հոդվածով օրենսգրքում լրացվող նոր՝ 142.1-ին հոդվածի 1-ին մասում «ուղեկցելու» բառից հետո «կամ» շաղկապը փոխարինել «և» շաղկապող՝ համաձայն «Նորմատիվ իրավական ակտերի մասին» օրենքի 16-րդ հոդվածի 1-ին մասի 1-ին կետի։
	Չի ընդունվել
Քննարկումների արդյունքում, որոշվել է ծնողական ժամի տրամադրումը չպայմանավորել միայն երեխային նախադպրոցական կամ հանրակրթական հաստատություն ուղեկցելու կամ հաստատությունից վերցնելու նպատակով։ Ուստի այդ մասը հանվել է նախագծից։

	3. Նախագծի 4-րդ հոդվածով օրենսգրքում լրացվող նոր՝ 142.2-րդ հոդվածի 2-րդ մասից «աշխատաժամանակի շաբաթական տևողությունը, ինչպես նաև» բառերը հանել՝ հաշվի առնելով, որ լրացվող հոդվածի նույն մասը պարունակում է հղում 139-րդ հոդվածի 1-ին մասին, որը ևս վերաբերում է աշխատաժամանակի շաբաթական տևողությանը։
	Ընդունվել է ի գիտություն
Նախագծի՝ կարծիքի ներկայացված տարբերակով նախատեսված Օրենսգրքում 142.2-րդ հոդվածի լրացման առաջարկությունը (որը վերաբերում էր ճկուն աշխատանքային գրաֆիկին) Սոցիալական նախարարական կոմիտեի 18.05.2026 քննարկման արդյունքներով հանվել է նախագծից։ 


	14. Կենտրոնական բանկ
	13.03.2026

	
	թիվ 15.1-07/239-26

	Հայտնում ենք Ձեզ, որ «Հայաստանի Հանրապետության աշխատանքային օրենսգրքում լրացումներ  և փոփոխություն կատարելու մասին» օրենքի նախագծի վերաբերյալ Հայաստանի Հանրապետության կենտրոնական բանկը դիտողություններ և առաջարկություններ չունի:
	Ընդունվել է ի գիտություն

	15. Հայաստանի գործատուների հանրապետական միություն
	04.03.2026

	
	թիվ Ս – 05

	Ի պատասխան Ձեր 27.02.2026թ․ N ԱԹ/ԺՍ-1/7242-2026 գրությանը` ստորև ներկայացնում եմ Հայաստանի գործատուների հանրապետական միության (այսուհետ` Միություն) դիտարկումներն ու առաջարկությունները «Հայաստանի Հանրապետության աշխատանքային օրենսգրքում լրացումներ և փոփոխություն կատարելու մասին» օրենքի նախագծի վերաբերյալ։ 
Ուսումնասիրելով ներկայացված նախագիծը` Միությունը հայտնում է իր բացասական դիրքորոշումը «ծնողական ժամը» պարտադիր աշխատաժամանակի հաշվին սահմանելուն, քանի որ առաջարկվող կարգավորումները խաթարում են գործատու-աշխատող հարաբերությունների հավասարակշռությունը և կարող են հանգեցնել աշխատանքային գործընթացների էական խաթարման։ 
Առաջարկվող մոտեցումը՝
· անտեսում է աշխատանքային հարաբերությունների պայմանագրային բնույթը,
· սահմանափակում է գործատուի կառավարման իրավունքը, 
· ստեղծում է աշխատաժամանակի կազմակերպման լրացուցիչ վարչական և գործառնական բարդություններ,
· հատկապես ծանր բեռ է դնում փոքր և միջին ձեռնարկությունների վրա։ 
Աշխատանքային հարաբերությունները պետք է հիմնված լինեն փոխադարձ համաձայնության և հավասարակշռության վրա, այլ ոչ թե պարտադրանքի։ 
Նախագիծը չի պարունակում որևէ գնահատում՝
· արտադրական գործընթացների խաթարման ռիսկերի,
· հերթափոխային աշխատանքի կազմակերպման դժվարությունների,
· սպասարկման ոլորտում հաճախորդների սպասարկման վրա ազդեցության,
· լրացուցիչ ծախսերի և մարդկային ռեսուրսների վերաբաշխման անհրաժեշտության վերաբերյալ։
Առավել խոցելի կլինեն՝
· առողջապահական և կրթական հաստատությունները,
· ծառայությունների և առևտրի ոլորտի կազմակերպությունները։
 Օրենսդրական պարտադիր կարգավորումը կարող է հանգեցնել աշխատանքի ռեժիմի անկանխատեսելիության, արտադրողականության նվազման և գործատուների նկատմամբ անհամաչափ ռիսկերի ավելացման։
Ռիսկեր առողջ աշխատանքային հարաբերությունների համար
Առաջարկվող ձևակերպումները՝ 
· ստեղծում են միակողմանի պարտավորություններ,
· մեծացնում են աշխատանքային վեճերի հավանականությունը,
· կարող են խաթարել փոխադարձ վստահության մթնոլորտը,
· կարող են նպաստել ոչ ֆորմալ աշխատանքի աճին։ 
Այս համատեքստում գործատու-աշխատող փոխհարաբերությունները պետք է կառուցվեն գործընկերության, ոչ թե իրավական պարտադրանքի հիման վրա։ 
Եզրակացություն
Միությունը գտնում է, որ ներկայացված նախագիծը՝ ներկայիս ձևակերպմամբ.
· խաթարում է աշխատանքային հարաբերությունների հավասարակշռությունը,
· ստեղծում է անհամաչափ բեռ գործատուների համար,
· չի ապահովում գործարար միջավայրի կայունությունը։ 
Միության առաջարկը
Աշխատողին հատկացվող «ծնողական ժամը» չպետք է տրամադրվի աշխատաժամանակի հաշվին, այլ աշխատողը պետք է լրացնի բացթողնված աշխատաժամանակը, ինչի կապակցությամբ առաջարկում ենք սահմանել նաև, որ աշխատողին հատկացվող «ծնողական ժամը» աշխատողի կողմից լրացվում է ճկուն աշխատանքային գրաֆիկի հիման վրա:
	Ընդունվել է ի գիտություն
Նախագիծը մշակվել է այն տրամաբանությամբ, որպեսզի երեխա ունեցող ծնողներին լրացուցիչ երաշխիք տրամադրվի՝ երեխաների խնամքն աշխատանքին զուգահեռ իրականացնելու համար՝ դրանով իսկ նպաստելով ծնողին աշխատաշուկա վերադառնալուն։
Բացի այդ, մինչև 12 տարեկան երեխայի խնամքը կազմակերպելու համար ծնողական ժամի նախատեսումը կարևոր սոցիալական և ռազմավարական միջոց է. այն երեխաների անվտանգությունն ապահովելուն զուգահեռ, կնպաստի կազմակերպություններում ընտանիքամետ քաղաքականություն ունենալուն, ինչպես նաև կնպաստի ժողովրդագրական նպատակների իրականացմանը։

	16. Հայաստանի արհմիությունների կոնֆեդերացիա
	11.03.2026

	
	թիվ 05-01/12

	«Հայաստանի Հանրապետության աշխատանքային օրենսգրքում լրացումներ և փոփոխություն կատարելու մասին» օրենքի նախագծի վերաբերյալ դիտողություններ չունենք։
	Ընդունվել է ի գիտություն

	17. Արդարադատության նախարարություն
	16.03.2026

	
	թիվ /10.1.5/12500-2026

	Ի պատասխան Ձեր՝ սույն թվականի փետրվարի 27-ի թիվ ԱԹ/ԺՍ-1/7243-2026 գրության՝ հայտնում ենք, որ Արդարադատության նախարարությունն ուսումնասիրել է «Հայաստանի Հանրապետության աշխատանքային օրենսգրքում լրացումներ և փոփոխություն կատարելու մասին» օրենքի նախագիծը (այսուհետ՝ Նախագիծ), որի վերաբերյալ ներկայացվում են հետևյալ դիտարկումներն ու առաջարկությունները․
1. Նախագծի 2-րդ հոդվածով նախատեսած է Աշխատանքային օրենսգրքի (այսուհետ՝ Օրենսգիրք) 142-րդ հոդվածում «ռեժիմը» բառը փոխարինել «գրաֆիկը» բառով։ Այս կապակցությամբ հարկ է նշել, որ պարզ չէ նման փոփոխություն կատարելու նպատակահարմարությունն այն պայմաններում, երբ Օրենսգրքի այլ հոդվածներում կիրառվում է «ռեժիմ» բառը։ Բացի այդ, առողջապահական, հոգաբարձության (խնամակալության), մանկական դաստիարակչական, էներգամատակարարման, գազամատակարարման, ջերմամատակարարման, կապի և աշխատանքի այլ առանձնահատուկ բնույթ ունեցող բնագավառների աշխատողների աշխատանքի և հանգստի ռեժիմի առանձնահատկությունները սահմանող Կառավարության 2007 թվականի փետրվարի 1-ի թիվ 207-Ն որոշմամբ ևս կիրառվում է «ռեժիմ» եզրույթը։
Միևնույն ժամանակ, Նախագծի 4-րդ հոդվածով լրացվող Օրենսգրքի 142․2-րդ հոդվածը վերնագրված է որպես Ճկուն աշխատանքային գրաֆիկ, ինչն առաջացնում է եզրույթաբանական անհամապատասխանություն։ Վերոգրյալից ելնելով՝ առաջարկվում է վերանայել վերոնշյալ փոփոխությունը և ապահովել եզրույթների միատեսակ կիրառություն՝ բացառելով տարբեր հոդվածներում նույնաբովանդակ հարաբերությունները կարգավորող նորմերում տարբեր եզրույթների կիրառումը՝ նկատի ունենալով Նորմատիվ իրավական ակտերի մասին օրենքի (այսուհետ՝ Օրենք) 15-րդ հոդվածի 2-րդ մասի պահանջը։
	Չի ընդունվել
Նշված հոդվածներում փոփոխություն կատարելու անհրաժեշտությունը բացակայում է, քանի որ վկայակոչված հոդվածներում «ռեժիմ» իմաստով է կիրառվում։
Ինչ վերաբերում է Օրենսգրքի 142-րդ հոդվածի վերնագրին, ապա նշված հոդվածի վերնագիրը չի արտահայտում հոդվածի բովանդակության էությունը և կարող է շփոթություն առաջացնել։
Միաժամանակ տարընկալումներից խուսափելու նպատակով նախագիծը լրամշակվել է և Օրենսգրքի 142-րդ հոդվածի վերնագրի փոփոխությունն առաջարկվում է խմբագրել հետևյալ բովանդակությամբ՝ «Աշխատանքի գրաֆիկ»։

	2․ Նախագծի 5-րդ հոդվածի համարակալումն առաջարկվում է վերանայել՝ նկատի ունենալով, որ վերջինս ընդգրկում է միայն մեկ մաս, ինչով պայմանավորված՝ համարակալելու անհրաժեշտությունը բացակայում է։ Հիշյալ դիտարկումը բխում է Օրենքի 14-րդ հոդվածի 7-րդ մասի պահանջներից։
Միաժամանակ, հայտնում ենք, որ Նախագիծը Օրենքի 6-րդ հոդվածով նախատեսված կարգով պետական-իրավական փորձաքննության ներկայացնելու դեպքում ԱՆ իրավական ակտերի փորձաքննության գործակալության կողմից դրա վերաբերյալ կտրամադրվի փորձագիտական եզրակացություն:
	Ընդունվել է

	18. Արտաքին գործերի նախարարություն
	20.03.2026

	
	թիվ 1111/12646-26

	ՀՀ արտաքին գործերի նախարարությունը, ուսումնասիրելով «Հայաստանի Հանրապետության աշխատանքային օրենսգրքում լրացումներ և փոփոխություն կատարելու մասին» օրենքի նախագիծը, ներկայացնում է հետևյալ դիտարկումները և առաջարկությունները.
ՀՀ աշխատանքային օրենսգրքի 142-րդ հոդվածը սահմանում է աշխատաժամանակի ռեժիմը, որը իրավական առումով ավելի լայն հասկացություն է և ներառում է աշխատաժամանակի կազմակերպման ընդհանուր կարգը՝ աշխատանքային օրվա (հերթափոխի) սկիզբը և ավարտը, հերթափոխերի հաջորդականությունը, աշխատանքային և հանգստի օրերի բաշխումը, ինչպես նաև աշխատաժամանակի կազմակերպման այլ առանձնահատկություններ։ 
Նախագիծը առաջարկում է «ռեժիմը» բառը փոխարինել «գրաֆիկը» բառով:
Մինչդեռ. աշխատանքային գրաֆիկը հանդիսանում է այդ ռեժիմի կիրառման կոնկրետ ժամանակացույցային արտահայտությունը (աշխատանքի և հերթափոխերի ժամանակացույց)։ Ուստի «ռեժիմ» եզրույթի փոխարինումը «գրաֆիկ» եզրույթով կարող է նեղացնել նորմի բովանդակությունը և փոխել դրա իմաստը, ինչը չի բխում օրենսդրական տեխնիկայի սկզբունքներից։
Այս առումով նպատակահարմար է պահպանել գործող ձևակերպումը կամ ներկայացնել հիմնավորում, թե ինչու է անհրաժեշտ նման բովանդակային փոփոխությունը։	
	Ընդունվել է ի գիտություն
Աշխատաժամանակի ռեժիմի տեսակները 4-ն են՝ աշխատաժամանակի նորմալ տևողություն, ոչ լրիվ աշխատաժամանակ, աշխատաժամանակի կրճատ տևողություն, աշխատաժամանակի գումարային հաշվարկ։ Օրենսգրքի 142-րդ հոդվածի վերնագիրը չի արտահայտում հոդվածի բովանդակության էությունը և կարող է շփոթություն առաջացնել։
Միաժամանակ տարընկալումներից խուսափելու նպատակով նախագիծը լրամշակվել է և Օրենսգրքի 142-րդ հոդվածի վերնագրի փոփոխությունն առաջարկվում է խմբագրել հետևյալ բովանդակությամբ՝ «Աշխատանքի գրաֆիկ»։

	Հայաստանի Հանրապետությունը, որպես Աշխատանքի միջազգային կազմակերպության (ԱՄԿ) անդամ պետություն,  պարտավոր է իր օրենսդրությամբ և քաղաքականությամբ ապահովել այնպիսի պայմաններ, որոնք կնպաստեն աշխատողների սոցիալական պաշտպանության բարձրացմանը և աշխատանքային ու ընտանեկան պարտականությունների համատեղմանը։
Նախագծով նախատեսվում է, որ ճկուն աշխատանքային գրաֆիկը կարող է սահմանվել աշխատողի և գործատուի գրավոր համաձայնությամբ՝ որպես կողմերի համաձայնություն, այլ ոչ թե գործատուի համար օրենքով սահմանվող պարտադիր իրավական պարտավորություն, ինչը կարևոր է հատկապես ընտանեկան պարտականություններ ունեցող աշխատողների համար աշխատանքային և ընտանեկան պարտականությունների համատեղման տեսանկյունից։
Նախագծով նախատեսվում է «ծնողական ժամի  սահմանում և 142.1 հոդվածի 1-ին մասով  ծնողական ժամից օգտվելու իրավունքը վերապահվում է  մինչև տասներկու տարեկան երեխա ունեցող ծնողին, այն կապելով երեխային նախադպրոցական կամ հանրակրթական հաստատություն ուղեկցելու կամ այնտեղից վերցնելու անհրաժեշտության հետ։ Միաժամանակ նույն հոդվածի 2-րդ մասով ծնողական ժամի տևողությունը սահմանվում է միայն երեխաների թվի հիման վրա՝ առանց տարիքային տարբերակման։ Արդյունքում նույն կարգավորումը կիրառվում է ինչպես նախադպրոցական տարիքի, այնպես էլ ավելի մեծ տարիքի երեխաների դեպքում։ 
Այս առումով առաջանում է հարց՝ արդյոք մինչև 12 տարեկան բոլոր երեխաների համար նույն ծավալի ժամանակ տրամադրելը լիովին համապատասխանում է նորմի նպատակին, քանի որ տարբեր տարիքային փուլերում երեխայի ուղեկցման անհրաժեշտությունը կարող է էապես տարբեր լինել: Ուստի նպատակահարմար է դիտարկել տարիքային շեմի կամ տարիքային խմբերի ավելի հստակ տարբերակման հնարավորությունը, որպեսզի կարգավորումը լինի ավելի նպատակային և կիրառելի։
Բացի այդ, ծնողական ժամից օգտվելու իրավունք ունեցող անձանց թվում առանձնացված չեն այն ծնողները, ովքեր խնամում են երկարատև բուժման մեջ գտնվող հիվանդ կամ մինչև 18 տարեկան հաշմանդամություն ունեցող երեխայի կամ երեխաների։ Մինչդեռ նման երեխաների խնամքը հաճախ պահանջում է ավելի շատ ժամանակ և ուշադրություն։ Այս պատճառով նպատակահարմար է քննարկել նաև այդպիսի ծնողների համար համապատասխան կարգավորման կամ լրացուցիչ երաշխիքների նախատեսման հնարավորությունը:	
Վերոնշյալ առաջարկը բխում է  Աշխատանքի միջազգային կազմակերպության շրջանակում ձևավորված սկզբունքներից և մոտեցումներից, ինչպես նաև դրանց կիրառման արդյունքում ձևավորված միջազգային պրակտիկայից, որոնք ուղղված են աշխատանքային և ընտանեկան պարտականություններ ունեցող անձանց համար հավասարակշռված աշխատանքային պայմանների ապահովմանը։
	Չի ընդունվել
Հաշվի առնելով ժողովրդագրական քաղաքականության նպատակները, քննարկումների արդյունքում որոշվել է ծնողական ժամի տարբերակման պայմանը պայմանավորել երեխաների քանակով: 
Նշված երաշխիքը ապահովում է, որ ծնողներն աշխատանքի իրավունք ունենան՝ առանց աշխատանքի հասանելիության նվազեցման ռիսկի:
Միաժամանակ քննարկումների արդյունքում, որոշվել է ծնողական ժամի տրամադրումը չպայմանավորել միայն երեխային նախադպրոցական կամ հանրակրթական հաստատություն ուղեկցելու կամ հաստատությունից վերցնելու նպատակով։

	19.  Ֆինանսների նախարարություն
	07.04.2026

	
	թիվ 01/11-1/6057-2026

	Ի պատասխան Ձեր սույն թվականի մարտի 2-ի թիվ ԱԹ/ԺՍ-1/7243-2026 գրության՝ ՀՀ ֆինանսների նախարարությունն ուսումնասիրել է «Հայաստանի Հանրապետության աշխատանքային օրենսգրքում լրացումներ և փոփոխություն կատարելու մասին» օրենքի նախագիծը համաձայն է փոփոխություններին:
	

	20.  Մարդու իրավունքների պաշտպան
	07.04.2026

	
	թիվ 01/13.2/1627-2026

	Ի պատասխան Ձեր՝ թիվ ԱԹ/ԺՍ-1/7243-2026 գրության՝ տեղեկացնում եմ, որ «Հայաստանի Հանրապետության աշխատանքային օրենսգրքում լրացումներ և փոփոխություն կատարելու մասին» օրենքի նախագծի վերաբերյալ նկատառումներ չկան։
	

	21. Արդարադատության նախարարություն
	15.05.2026

	
	թիվ 01/13.2/1627-2026

	ՊԵՏԱԿԱՆ ՓՈՐՁԱԳԻՏԱԿԱՆ ԵԶՐԱԿԱՑՈՒԹՅՈՒՆ                                                                                                                                                            
«Հայաստանի Հանրապետության աշխատանքային օրենսգրքում փոփոխություն և լրացումներ կատարելու մասին» օրենքի նախագծի վերաբերյալ 

«Հայաստանի Հանրապետության աշխատանքային օրենսգրքում փոփոխություն և լրացումներ կատարելու մասին» օրենքի նախագծի (այսուհետ՝ Նախագիծ) վերաբերյալ հայտնում ենք հետևյալը․
1․ Նախագծի 1-ին հոդվածով նախատեսված փոփոխության առնչությամբ հարկ է նկատի ունենալ, որ շահագրգիռ մարմիններին ներկայացված նախագծով ՀՀ աշխատանքային օրենսգրքի 142-րդ հոդվածում «աշխատանքային ռեժիմը» բառերն առաջարկվում էր փոխարինել «աշխատանքային գրաֆիկը» բառերով, ինչի վերաբերյալ Արդարադատության նախարարության կողմից ներկայացվել է դիտարկում, որի արդյունքում նախագիծը խմբագրվել է և առաջարկվում է «աշխատանքային ռեժիմը» բառերը փոխարինել «աշխատանքի գրաֆիկը» բառերով, սակայն կրկին գտնում ենք, որ ներկայացված փոփոխությունն ունի վերանայման կարիք, քանի որ  «ռեժիմ» եզրույթն ավելի լայն հասկացություն է և ներառում է աշխատաժամանակի կազմակերպման ընդհանուր կարգը՝ աշխատանքային օրվա (հերթափոխի) սկիզբը և ավարտը, հերթափոխերի հաջորդականությունը, աշխատանքային և հանգստի օրերի բաշխումը, ինչպես նաև աշխատաժամանակի կազմակերպման այլ առանձնահատկություններ, մինչդեռ Նախագծով նախատեսվում է կիրառել «գրաֆիկը» ձևակերպումը, որի վերաբերյալ հիմնավորումը բացակայում է, ինչը թույլ չի տալիս գնահատել առաջարկվող փոփոխության նպատակահարմարությունը։ 
Բացի այդ, առողջապահական, հոգաբարձության (խնամակալության), մանկական դաստիարակչական, էներգամատակարարման, գազամատակարարման, ջերմամատակարարման, կապի և աշխատանքի այլ առանձնահատուկ բնույթ ունեցող բնագավառների աշխատողների աշխատանքի և հանգստի ռեժիմի առանձնահատկությունները սահմանող Կառավարության 2007 թվականի փետրվարի 1-ի թիվ 207-Ն որոշմամբ ևս կիրառվում է «ռեժիմ» եզրույթը։  
Միևնույն ժամանակ, Նախագծով լրացվող Օրենսգրքի 142․2-րդ հոդվածը վերնագրված է որպես Ճկուն աշխատանքային գրաֆիկ, ինչն առաջացնում է եզրույթաբանական անհամապատասխանություն։
Վերոգրյալից ելնելով՝ առաջարկվում է նախատեսված փոփոխությունը հիմնավորել և վերանայել։
	Չի ընդունվել
Հարկ է նկատել, որ Օրենսգրքով սահմանված աշխատաժամանակի ռեժիմի տեսակները 4-ն են՝ աշխատաժամանակի նորմալ տևողություն, ոչ լրիվ աշխատաժամանակ, աշխատաժամանակի կրճատ տևողություն, աշխատաժամանակի գումարային հաշվարկ։ Նախագծի 1-ին հոդվածով փոփոխությունն առաջարկվում է կատարել միայն Օրենսգրքի 142-րդ հոդվածի վերնագրում, քանի որ նշված հոդվածի վերնագիրը չի արտահայտում հոդվածի բովանդակության էությունը և կարող է շփոթություն առաջացնել։ Ինչից ելնելով էլ վերնագրում «Աշխատաժամանակի ռեժիմը» բառերը փոխարինվում է «Աշխատանքի գրաֆիկը» բառերով։
[bookmark: _GoBack]Այս համատեքստում փոփոխությունը որևէ եզրույթաբանական անհամապատասխանության չի հանգեցնի ոչ Կառավարության 2007 թվականի փետրվարի 1-ի թիվ 207-Ն որոշման հետ։ Միաժամանակ հարկ է նշել, որ Նախագծի՝ փորձագիտական եզրակացության ներկայացված տարբերակով նախատեսված Օրենսգրքում 142.2-րդ հոդվածի լրացման առաջարկությունը (որը վերաբերում էր ճկուն աշխատանքային գրաֆիկին) Սոցիալական նախարարական կոմիտեի 18.05.2026 քննարկման արդյունքներով հանվել է նախագծից։ 
 

	2․ Նախագծի 3-րդ հոդվածով նախատեսվում է ՀՀ աշխատանքային օրենսգրքում լրացնել նոր 207․1-ին հոդված, որի 2-րդ մասով նախատեսվում է ծնողական ժամի տրամադրում՝
1) մինչև երկու  երեխա ունեցող ծնողին (խնամատար ծնողին կամ որդեգրողին կամ խնամակալին)՝ օրական առավելագույնը 30 րոպե.
2) երեք և ավելի երեխա ունեցող ծնողին (խնամատար ծնողին կամ որդեգրողին կամ խնամակալին)՝ օրական առավելագույնը 1 ժամ.
3) մինչև 18 տարեկան՝ հաշմանդամության խորը կամ ծանր սահմանափակումով երեխա ունեցող ծնողին (խնամատար ծնողին կամ որդեգրողին կամ խնամակալին)` օրական առավելագույնը 1 ժամ (անկախ երեխաների թվից)։
Այս կապակցությամբ հարկ է նշել, որ Նախագծից պարզ չէ, թե նույն երեխայի դեպքում ծնողական ժամից օգտվելու իրավունքը կարող է միաժամանակ իրականացվել երկու ծնողների կողմից՝ այն դեպքերում, երբ երկու ծնողներն էլ աշխատում են նույն գործատուի մոտ։ Հետևաբար նշված առումով կարգավորումն ունի հստակեցման կարիք։
Միաժամանակ նոր լրացվող 207․1-ին հոդվածի կարգավորումների համատեքստում հարկ է նկատի ունենալ ՀՀ աշխատանքային օրենսգրքի 258-րդ հոդվածի 5-րդ մասը, համաձայն որի՝ մինչև երկու տարեկան երեխա ունեցող կնոջը, բացի հանգստի և սնվելու համար տրամադրվող ընդմիջման ժամերից, յուրաքանչյուր երեք ժամը մեկ տրամադրվում է լրացուցիչ ընդմիջում՝ կես ժամից ոչ պակաս տևողությամբ: Կնոջ ցանկությամբ այդ ընդմիջումները կարող են միավորվել և միացվել հանգստի և սնվելու համար ընդմիջմանը կամ տրամադրվել աշխատանքային օրվա սկզբին կամ տեղափոխվել աշխատանքային օրվա վերջ՝ աշխատանքային օրվա տևողության համապատասխան կրճատումով: Սույն մասով սահմանված ընդմիջումների ժամանակահատվածում աշխատողը վարձատրվում է միջին ժամային աշխատավարձի չափով:
Վերոգրյալից պարզ չէ, արդյոք մինչև երկու տարեկան երեխա ունեցող ծնողները միաժամանակ կարողանալու են օգտվել ինչպես ՀՀ աշխատանքային օրենսգրքի 258-րդ հոդվածի 5-րդ մասով նախատեսված լրացուցիչ ընդմիջումներից, այնպես էլ Նախագծով առաջարկվող ծնողական ժամից, ուստի անհրաժեշտ է հստակեցնել, արդյոք նշված իրավունքները կարող են կիրառվել միաժամանակ, թե մեկի կիրառությունը բացառում է մյուսից օգտվելու հնարավորությունը։
Նշված հարաբերությունները ևս ունեն հստակեցման կարիք։
	Ընդունվել է ի գիտություն
«Նորմատիվ իրավական ակտերի մասին» օրենքի համաձայն՝ եթե նորմատիվ իրավական ակտում բառը նշված է եզակի թվով, ապա դա տարածվում է նաև այդ բառի հոգնակիի վրա և ընդհակառակը, եթե տվյալ իրավական ակտով այլ բան նախատեսված չէ, կամ ուղղակի այլ բան չի բխում այդ իրավական ակտի բովանդակությունից:
Ուստի, ծնողները հավասարապես կարող են օգտվել ծնողական ժամի իրավունքից, անկախ այն հանգամանքից նույն գործատուի մոտ են աշխատում, թե տարբեր։
Ինչ վերաբերում է Օրենսգրքի 258-րդ հոդվածին, ապա մինչև երկու տարեկան երեխա ունեցող ծնողը միաժամանակ կկարողանա օգտվել ինչպես ՀՀ աշխատանքային օրենսգրքի 258-րդ հոդվածի 5-րդ մասով նախատեսված լրացուցիչ ընդմիջումներից, այնպես էլ՝ Նախագծով առաջարկվող ծնողական ժամից։






